SANCTI PATRIS NOSTRI ATHANASII ARCHIEPISCOPI ALEXANDRINI. 

ORATIO DE HUMANA NATURA A VERBO ASSUMPTA, ET DE EJUS PER CORPUS AD NOS ADVENTU. 

I. Quandoquidem superiori Oratione, licet pauca ex multis delibantes , satis tamen abunde de gentium in idolis eolendis errore et superstitione diximus, quaeque prima idolorum origo fuerit, et quonam modo homines propriis vitiis impulsi eorum cultum excogitaverint : quoniam item, Dei gratia, nonuulla de Verbi Patris divinitate et ejus in res omnes providentia et potentia indicavimus, ostendimusque bonum Patrem omnia per illum administrare, omniaque ab ipso moveri, et in ipso vitam habere; age, o vir beate et vere Christi amans; jam deinceps, ut piae nostrae fidei ordo postulat, dicere pergamus de humana natura quam Verbum assumpsit, ac de divino ejusdem ad nos adventu, quem Judaei quidem calumniis insectantur et Gentiles irrident, nos vero veneramur, quo scilicet etiam ex aeterna Verbi humilitate tua in eum pietas crescat. Nam quo magis apud infideles irridetur, eo majus suae divinitatis testimonium exhibet. Quae enim homines, quasi quae fieri non possint minime comprehendunt, haec ipse Dei Filius posse esse ostendit: quae illi (316) ut indecora irrident, haec ipse suae bonitati consentanea efficit: denique quae illi, philosophando, tanquam humana ludibrio habent; haec ipse sua virtute et potentia divina esse demonstrat , ut etiam idolorum speciem et pompam sua, ut putant, humilitate et abjectione per crucem evertat, et irrisores atque incredulos ab errore occulte abducat, suamque divinitatem et potentiam cogat agnoscere. Verum ad ista exponenda, operae pretium fuerit ea quae supra diximus memoria repetere, ut et causam cur tale ac tantum Patris Verbum in corpore apparuerit, possis cognoscere; nec arbitreris naturae conditione Salvatorem corpus habuisse, sed eum qui ex propria natura expers est corporis, et Verbum est, Patris sui clementia et bonitate exigente, nostrae salutis causa, nobis in humano corpore apparuisse. Porro convenit nos his de rebus disserentes, prius de mundi creatione, ejusque opifice Deo dicere, ut hac ratione, ejus renovationem a Verbo, a quo idem initio conditus est, factam fuisse, digne queat intelligi. Siquidem nihil contrarium videbitur, si per quem naturam creavit Pater, eamdem in ipso sanaverit. 
II. De mundi fabrica et rerum omnium creatione multi varie disputavere, ac singuli prout sibi placuit, rem definiere. Siquidem alii sponte et fortuito omnia facta fuisse aiunt, ut Epicurei, qui etiam nullam rerum providentiam esse false et adversus seipsos contendunt, quod profecto contra apertam et evidentem veritatem affirmant. Nam si ut volunt, omnia sua sponte sine providentia exorta essent, omnia temere fieri, et similia, non dissimilia esse debuissent : omnia enim ut in uno corpore vel solem vel lunam esse necesse fuisset : et in hominibus totum debuisset esse vel manus vel oculus vel pes. Atqui haec ita non se habent : namque videmus aliud quidem solem (317) esse, aiiud vero lunam, et aliud terram : similiter in humanis corporibus, aliud pes est, aliud manus, aliud caput. Hic autem ordo et rerum dispositio certum argumentum est ista non sua sponte facta fuisse, sed aliquam causam illis praefuisse : ex qua Deum qui omnia fecit et in suo quidque ordine colloeavit, licet intelligere. Alii, inter quos etiam magnus apud Genliles Plato numeratur, asseverant Deum omnia fecisse, ex materia prius existente et non facta : neque enim Deum aliquid facere potuisse, nisi prius materia extitisset: quemadmodum opus est ut lignum, quo faber utitur, prius existat, ut ex eo aliquid facere possit. Verum qui ita philosophantur, non vident se imbecillitatem Deo adscribere. Si euim ipse non est materiae effector, sed res ex subjecta materia facit, imbecillis sane est, cum nihil sine materia fabricari queat : quemadmodum utique fabri imbecillitatem indicat, nihil eum sine ligno posse facere. Siquidem, ut illi sentiunt, nisi materia fuisset, nihil effecisset Deus. Quod si ita est, qui effector et creator dici queat, qui ex alia re nempe ex materia habuit hoc ipsum quod faceret? Certe si ita se res habet, faber tantum secundum illos erit Deus, non vero ut creator rebus dabit ut sint, si nimirum in subjecta materia agat, nec ipse sit materiae auctor. Nam, ut uno verbo dicam, creator dici non potest, nisi materiam creet, ex qua res creatae factae sunt. Haeretici autem alium sibi fingunt rerum opificem praeter Patrem Domini nostri Jesu Christi : sed illi summam caecitatem vel in his ipsis quae loquuntur ostendunt. Cum enim Dominus ad Judaeos dicat : « Non legistis quia qui ab initio creavit, masculum et foeminam fecit eos, et dixit : propter hoc dimittet homo patrem et matrem suam, et adhaerebit uxori suae, et erunt duo in carne una : » et deinde Creato(318)rem indieans : « Quod ergo Deus conjunxit, homo non separet : » quomodo illi creationem Patri externam inducere audent? Quod si secundum Joannem qui omnia plane complectitur nihilque excipit, « Omnia per ipsum facta sunt, et sine ipso factum est nihil : » quis, quaeso, alius creator esse possit praeter Christi Patrem?
III. En ergo quae illi quidem effutiunt : at divina doctrina et Christi fides procul has illorum ineptias tanquam detestandam impietatem rejicit. Novit enim res non fortuito factas esse, quia providentia gubernantur : neque ex materia prius existente, quia Deus imbecillis non est : sed Deum omnia, neutiquam prius existentia, ex nihilo per Verbum fecisse ut essent, uti per Moysem ait : ≪ In principio fecit Deus coelum et terram. ≫ et in utilissimo Pastoris libro : ≪ Primum omnium crede unum Deum esse, qui omnia creavit et perfecit, eaque quae non erant ut essent fecit. ≫ Idem etiam Paulus his verbis declarat : ≪ Fide intelligimus perfecta esse saecula verbo Dei, ut res quae cernuntur non ex rebus apparentibus fierent. ≫ Scilicet Deus bonus est, vel potius fons ipse est bonitatis : bonus autem nulli invidet : quapropter nulli rei quominus sit invidens, omnia per proprium Verbum Dominum nostrum Jesum Christum ex nihilo fecit, e quibus cum hominum genus prae caeteris omnibus, quae in terra existunt, miseraretur, cerneretque illos ex propriae naturae conditione non sibi satis esse ad semper permanendum, aliquid amplius illis donavit, nec simpliciter, ut omnes brutas et terrestres animantes, homines creavit, sed eos ad suam imaginem fecit, propriique Verbi virtutis participes reddidit, ut quasdam velut umbras Verbi habentes, et rationales facti, in beatitudine perseverare, veramque et sanctorum vere vitam in paradiso vivere possent. Praeterea cum videret hominum voluntatem in utramque partem posse inflecti, datam eis gratiam lege et loco providentissime praemunivit. Siquidem illis in suum paradisum introductis legem dedit, ut si gratiam concessam conservarent et boni permanerent, praeter promissam in coelis immortalitatem, vita moeroris, doloris et sollicitudinis vacua in paradiso fruerentur. Sin vero datam legem transgressi, mali fierent, certo scirent se mortis corruptionem secundum naturam subituros, nec jam amplius in paradiso victuros, sed extra illum morientes, in morte et corruptione permansuros. Id porro testatur quoque divina Scriptura, quae ex Deipersona sic loquitur : ≪ Ex omni ligno paradisi comedes : de ligno autem scientiae boni et mali, non comedetis ex illo : quacumque autem die comederitis, morte moriemini. ≫ Quid aliud, quaeso, his verbis, morte moriemini, significatur quam illos non tantum morituros esse, sed etiam in mortis corruptione permansuros?

